Cerdd newydd neu fawr ddiolchgarwch gwraig i Dduw am wellhad, gwedi bod yn hir orwedd dan glefyd a chystudd, yr hon a genir ar Elusenni Meistres.

1.

Trwy ffydd mewn cynnydd canaf, clodforaf fri ein Harglwydd ni,

Gwaredodd yn ddiame o amryw fanne fi:

O grafanc ange dicllon, o safn y llew, cynllwynwr glew,

O niwl ac o’r anialwch, o ganol tywyllwch tew;

O wlad yr Aifft fe’m dygodd, a’r môr a holltodd, dewrfodd Duw,

Bûm dros ryw hyd mewn blinder byd, ces fywyd ganddo i fyw;

Bu’r golofn niwl i’w gweled o flaen fy llyged yma yn llawn,

Mae’r golofn dân, goleuni glân, i mi trwy ddiddan ddawn.

2.

Yr anialwch oer a niwliog oedd dalfa dynn o bechod syn,

Fe’m dygodd, Duw’r dedwyddwch, fi i’r heddwch eto er hyn,

A’r môr oedd trafferth fydol a holltodd Crist pan oeddwn drist,

Ac er fy mwyn bu’n gorwedd mewn maenfedd geufedd gist;

A gwlad yr Aifft dra heleth oedd f’anwybodeth yma yn byw,

A’r niwl a’r mwg oedd natur ddrwg, i’m golwg amlwg yw,

A’r golofn dân a dywynnodd, hon a’m goleuodd pan fûm gla’,

Fel seren ddydd oedd cyfiawn ffydd yn f’Arglwydd dedwydd da.

3.

Mae dŵr o graig y bywyd yn fy nyfrhau a’m llwyr wellhau

A disychedu f’enaid, hoff euraid i’w goffáu;

Mae’r manna o’r nef i minne o’r gore i’w gael medd f’Arglwydd hael,

Plant Israel gynt a’i cawson’, mawr foddion ydyw’r fael;

Bu Canaan yn llifeirio, fe ddarfu i honno lifo o laeth,

Mae’r nef dan sêl i’r sawl a ddêl heb gêl, a mêl a maeth;

Y llaeth a’r mêl yw’r moliant, sain o nwyfiant sy yn y ne’,

A’r graig drwy ffydd a’m rhoes yn rhydd yw’r Llywydd sy ar y lle.

4.

Bu Foses dri o fisoedd mewn hesg a brwyn yn blentyn mwyn,

Er maint o gystudd fu arno roedd Duw oddi yno i’w ddwyn;

Bu Job dros hir amseroedd dan glefyd mawr yn eiste i lawr,

Yr Arglwydd o’r uchelne’ a’i gwarede, gore gwawr;

Tan wialen finne welwyd heb allu symud trwy fawr sen,

Ond Crist yn rhodd efe a’m datglodd, fe’m prynodd i ar y pren;

Naw mis, gwn hyn yma, bu Sacareia fwyna’ yn fud,

Siarade heb gêl mor siŵr (’r sêl ar ôl ei drafel drud.

5.

Fe orfu i’r holl broffwydi a’r seintie o hyd o bryd i bryd

Ddiodde’ rhyw gystuddie cyn mynd heb ame o’r byd;

Dioddefodd Paul a Pheder lawer loes yn nyddie eu hoes,

Bu’r Arglwydd Iesu ei hunan yn griddfan ar y groes;

A’r holl ferthyron grasol, y rhain sydd bobol ddoniol Dduw,

A gaen’ o hyd ryw flinder byd neu boenfyd yn eu byw;

Duw fawrglod, ti ydyw f’Arglwydd, bûm inne, Lywydd, dan dy law,

Trwy noddfa Nêr rwyf fi dan sêr heb drymder, brudd-der braw.

6.

Da gennyf wrando o’r Arglwydd fy nghur a’m clwy’ cyn diodde’ mwy, 

Fel Eseciel ŵr hyfryd rhoes i mi hawddfyd hwy;

Rhof foliant i’r Gorucha’ bob nos a dydd trwy gadarn ffydd, 

Mawl fydd pob gair o’m gene, fe’m rhoes o’m rhwyme yn rhydd;

Tydi esmwythest arna’, tydi, ’r Gorucha’, folaf fi

Am roi gwellhad i mi yn ddi-wad mawrhad, Dduw Tad, i ti;

Â’m gene i Dduw’r gogoniant rhodda-i ’n bendant foliant fawr,

Mawl iddo ef trwy grefydd gref, Pen-llywydd nef a llawr.

Cerdd newydd neu fawr ddiolch garwch Gwraig i dduw am wellhad, Gwedi bod yn hir orwedd dan glefyd a chystydd, yr hon a genir ar Luseni Mistres.
1.

Trwy ffydd mewn Cynnydd Canaf,

Clodforaf fi ein Harglwydd ni,

Gwaredodd yn ddiame o amryw fanne fi,

O Grafangc ange ddigllon,

O Safn y llew cynllwynwr glew,

O Niwl ag or anialwch o ganol twllwch tew,

O wlad yr aipht fo am dygodd,

Ar Mor a holl todd dewrfodd Duw,

Bum dros ryw hyd mewn blinder Byd,

Ces fywyd ganddo i fŷw,

Bu’r Golofn Niwl iw gweled,

O flaen fy llyged yma’n llawn,

Mae’r Golofn dan Goleuni glan,

I mi trwy ddiddan ddawn.

2.

Yr Anialwch oer a Niwliog,

Oedd dalfu dynn o Bechod Synn,

Fe am dygodd duw’r dedwyddwch fi i’r heddwch eto er hynn

Ar Mor oedd trafferth fydol,

A holltodd Crist pan oeddwn drist,

Ag er fy mwyn bun gorwedd mewn maen fedd gaufedd gist,

A gwlad yr Aipht dra heleth,

Oedd f’anwybodeth yma’n byw,

Ar Niwl ar mwgoedd Natur ddrwg,

I’m golwg amlwg i’w,

Ar golofn dan a dwnnodd, 

Hon am goleuodd Pan fum gla,

Fel seren ddydd oedd cyfiawn ffydd,

Yn f’Arglwydd dedwydd da.

3.

Mae dwr o graig y bywyd yn fy nyfarhau,

Am llwyr wellhau

A di sychedu fenaid hoff euraid iw goffhau,

Mae’r Manna or Nef iminne,

Or gore iw gael meddf Arglwydd hael,

Plant Israel gynt a’i Cowson mawr foddion ydiwr fael,

Bu Canan yn llifeirio,

Fe darfu i honno lifo o laeth,

Mae’r Nef dan sêl i’r Sawl a ddêl,

Heb Gêl a Mêl a maeth,

Y llaeth ar Mêl iw’r moliant,

Sain o nwyfiant sy yn y Ne,

Ar Graig drwy ffydd am rhoes yn rhydd,

I’w’r llywydd sy ar y lle.

4.

Bu Foses drio Fisoedd mewn hesg a brwyn,

Yn blentyn mwyn, er maint o gystydd fu arno,

Roedd Duw oddiyno iw ddwyn,

Bu Job tros hir amseroedd dan glefyd mawr,

Yn eiste i Lawr, yr Arglwydd oruchelne,

Ai Gwarede Gore Gwawr,

Tân Wialen finne welwyd,

Heb allu symyd trwy fawr Senn,

Ond Grist yn rhodd efe am dadglod,

Fo am Prynnodd i ar y Prenn,

Nawmis Gwn hyn yma,

Bu Sacareia fwyna’n fŷd,

Siarade heb Gel mo’r siwr ar sêl,

Ar ol i drafel Dryd,

5.

Fe orfu i’r holl Broffwydi ar seintie o hŷd,

O bryd i brŷd, ddiodde rhyw Gystyddie,

Cyn mynd heb ame or Byd,

Dioddefodd Paul a Pheder lawer loes,

Yn nyddiau ei hoes, bu’r Arglwydd Jesu ei hunan,

Yn Gruddfan ar y Groes,

Ar holl Ferthyron Grasol,

Yr rhain sydd Bobol ddoniol dduw,

A Gaen o hŷd ryw flinder Bŷd,

Neu Boenfyd yn ei Byw,

Duw fowrglod ti ydiwf Arglwydd,

Bu minne lywydd dan dy law,

Trwy nodd fa ner yr wy fi dan ser,

Heb drymder brudd der braw.

6.

Da Genyf wrando’r Arglwydd fy nghur am Clwy,

Cyn diodde mwy, fel Esecel wr hyfryd,

Rhoes imi howdd fyd hwy,

Rhof foliant i’r Gorucha bob nos a dydd,

Trwy Gadarn ffydd, mawl fydd Pob gair omgene,

Fe’m rhoes om rhwyme yn rhydd,

Ty di esmwythaist arna,

Ty di’r Gorucha fola fi,

Am roi Gwellhad imi n ddiwad,

Mawr had dduw Tad i ti,

Hm Gene i dduw’r Gogonaint,

Rhoddai’n Bendant foliant fawr,

Mawl uddo ef Trwy Grefydd Gref,

Pen llywydd nef a llawr.

Hugh Jones llangwm ai Cant

Y testun

Argraffwyd yn Wrecsam gan Richard Marsh (fl. 1772–92). Ysgrifennwyd y dyddiad 1783 mewn llaw ar yr wynebddalen.

